
MAKTABGACHA KATTA 
YOSHDAGI BOLALARNI 
MAKTAB TA’LIMIGA 
TAYYORLASH JARAYONINI 
TASHKIL ETISHDA TIZIMLI 
YONDASHUV
Abdusamatova Nargiza Jamoliddinovna
Namangan davlat pedagogika instituti dotsenti

Annotatsiya: Ushbu maqolada bolalarni maktab hayotiga moslashuv (adaptatsiya) davri hamda ularning o‘qish faoliyatini 
muvaffaqiyatli davom ettirishga tayyorlash jarayoniga integrativ yondashuv omillari tahlil qilinadi. Tadqiqotda bolalarning 
psixologik, fiziologik, ijtimoiy-shaxsiy va intellektual rivojlanish jihatlari o‘zaro bog‘liqlikda ko‘rib chiqilib, ularni uyg‘unlash
tirishning pedagogik ahamiyati asoslab beriladi.

Kalit so‘zlar: integratsiya, psixologik, fiziologik, ijtimoiy-shaxsiy, intellektual, integrativ yondashuv.
Abstract: This article examines the factors of an integrative approach to preparing children for the period of adaptation 
to school life and the successful continuation of their learning activities. The study analyzes psychological, physiological, 
social-personal, and intellectual aspects of child development, emphasizing their interrelation and combined impact on 
effective school adaptation.

Key words: integration, psychological, physiological, social-personal, intellectual, integrative approach.
Аннотация: В данной статье рассматриваются факторы интегративного подхода к процессу подготовки детей к 
периоду адаптации к школьной жизни и успешному продолжению учебной деятельности. Анализируются психо-
логические, физиологические, социально-личностные и интеллектуальные аспекты развития ребенка, а также их 
комплексное влияние на эффективность адаптационного процесса.

Ключевые слова: интеграция, психологический, физиологический, социально-личностный, интеллектуальный, 
интегративный подход.

KIRISH
Maktabgacha ta’lim tizimini modernizatsiya qilish sharoitida bolalarni maktab ta’limiga sifatli tayyorlash 

masalasi davlat miqyosidagi ustuvor yo‘nalishlardan biriga aylanmoqda. Chunki aynan maktabgacha katta 
yosh davri bola shaxsining jadal rivojlanish bosqichi bo‘lib, unda bilish jarayonlari, ijtimoiy xulq-atvor, nutq, 
mustaqil fikrlash va o‘quv faoliyatiga tayyorgarlikning muhim asoslari shakllanadi. Shu bois maktab ta’limiga 
tayyorgarlikni tasodifiy yoki tor doiradagi mashg‘ulotlar asosida emas, balki ilmiy asoslangan, izchil va o‘zaro 
bog‘langan jarayon sifatida tashkil etish zarurati ortib bormoqda.

Zamonaviy psixologik-pedagogik tadqiqotlarda maktabga tayyorgarlik bolaning alohida bilim va ko‘nik-
malarni egallashi bilangina emas, balki uning shaxs sifatida har tomonlama rivojlanganlik darajasi bilan belgi-
lanadi. Bu esa tayyorgarlik jarayonini faqat o‘quv elementlarini o‘rgatish bilan cheklab qo‘ymasdan, balki moti-
vatsion, intellektual, irodaviy, ijtimoiy va jismoniy rivojlanish omillarini o‘z ichiga olgan yaxlit pedagogik tizim 
sifatida ko‘rib chiqishni talab etadi. Aynan tizimli yondashuv bunday ko‘p qirrali jarayonning ichki tuzilmasini, 
tarkibiy qismlari o‘rtasidagi bog‘liqlikni va ularning o‘zaro ta’sir mexanizmlarini ochib berishga imkon yaratadi.

Maktabgacha ta’lim amaliyotida ko‘pincha bolalarni maktabga tayyorlash alohida yo‘nalishlar – savodga 
o‘rgatish, elementar matematik tasavvurlarni shakllantirish yoki nutqni rivojlantirish bilan chegaralanib qolmoqda. 
Holbuki, maktab ta’limida muvaffaqiyatli o‘qish uchun zarur bo‘lgan tayyorgarlik bolaning butun psixik rivojlanish 
tizimi bilan uzviy bog‘liqdir. Shu sababli tayyorgarlik jarayonini tashkil etishda maqsad, mazmun, metod, vosita 
va natijalar o‘rtasidagi uzviylikni ta’minlaydigan tizimli yondashuvni qo‘llash ilmiy va amaliy jihatdan dolzarb 
hisoblanadi.

Oʻzbekiston Respublikasi Vazirlar Mahkamasining 2018-yil 8-dekabrdagi “Boshlangʻich taʼlimga bolalarni 
majburiy bir yillik tayyorlashga bosqichma-bosqich oʻtish boʻyicha chora-tadbirlari toʻgʻrisida”gi[1] 999-sonli 
qarorini ijro etish doirasida davlat oʻz zimmasiga 6-7 yoshli bolalarning maktabga toʻlovsiz majburiy bir yillik 
tayyorgarligi boʻyicha majburiyatini oldi. 6-7 yoshli bolalar uchun moʻljallangan majburiy boshlangʻich taʼlimga 
bir yillik tayyorlash guruhlari, bolalarini toʻliq kunli maktabgacha taʼlim tashkilotiga berish imkoniyatiga ega boʻl-
magan yoki muayyan sabablarga koʻra, bolasini maktabgacha taʼlim tashkilotlariga bermagan ota-onalarning 
talab-ehtiyojlarini qondirishiga va istisnosiz barcha bolalarning taʼlim olish va rivojlanishda teng imkoniyatga 
ega boʻlishini taʼminlashga qaratilgan.

MAVZUGA OID ADABIYOTLAR SHARHI
Maktabga tayyorgarlik maktabgacha yoshdagi bolalarni o‘qitish va tarbiyalashning muhim vazifalaridan 

biridir. Bolalarni maktabga tayyorlash, birinchidan maktabgacha taʼlim tashkilotida tarbiyaviy ishni bolalarni 
umumiy, har tomonlama rivojlantirishning yuqori darajasini taʼminlaydigan, ikkinchidan bolalarni maktab-
ning boshlang‘ich sinflarida o‘zlashtirishlari lozim bo‘lgan o‘quv fanlarini egallashga maxsus tayyorlashni 
nazarda tutadi. Shunga ko‘ra zamonaviy psixologik-pedagogik adabiyotlarda (A.V.Zaparojets, A.A.Venger, 
G.M.Lyamina, G.G.Petrogenko, J.V.Taruntayeva [9] va boshqalar) tayyorgarlik tushunchasi bola shaxsining 
rivojlantirish sifatida aniqlanadi va ikkita o‘zaro bog‘langan jihatlarda: “Maktabga o‘qishga umumiy psixologik 
tayyorgarlik” va “Maxsus tayyorgarlik” tarzida ko‘rib chiqiladi.

L. M. Momot va V. G. Glomozdaning fikricha, o‘quv mashg‘ulotlari mazmunida umumlashtirish turli o‘quv 
fanlari elementlarini keng fanlararo ilmiy yondashuv asosida bir tizimlashgan mavzuda birlashtirish orqali 
amalga oshiriladi[9]. 

TADQIQOT METOLDOLOGIYASI
Bugungi kunda maktabgacha ta’lim tashkiloti va maktab ta’limidagi integratsiya tushunchasi bola ta’lim-

tarbiyasining uzluksiz jarayoni sifatida tushuniladi. Bu jarayon har bir yosh davri uchun umumiy va aniq 
maqsadlarga ega. Shu bilan birga, maktabgacha ta’lim tashkiloti bola qobiliyatlari rivojini asosini ta’minlaydi 
va boshlang‘ich maktab tajribasidan foydalangan holda bolaning shaxsiy rivojlanishiga yanada hissa qo‘shadi. 
Maktabgacha ta’lim tashkiloti va maktab o‘rtasidagi integratsiya tarbiya va ta’lim mazmuni, ta’lim faoliyatining 
usullari, texnikasi va tashkiliy shakllari bo‘yicha ham amalga oshiriladi.

Bolaning maktabga tayyorligi jismoniy, aqliy va ijtimoiy rivojlanish darajalari bilan ham belgilanadi, bu 
esa unga maktabgacha ta’lim dasturini sog‘lig‘iga zarar yetkazmasdan muvaffaqiyatli rivojlantirishda yordam 
beradi.	

Maktabgacha ta’lim tashkilotidagi bolalarning barcha faoliyatlari bir-biriga o‘zaro bog‘liq. Bugungi kunda 
bolalar faoliyatlarini ta’lim bilan integratsiyalash omillariga alohida e‘tibor qaratilmoqda. Maktabga tayyorlik 
omillarini quyidagi turlarga bo‘lish mumkin: psixologik, fiziologik, ijtimoiy-shaxsiy, psixologik va aqliy. Bolalarning 
maktabga psixologik jihatdan tayyorligi faqatgina uning o‘qish va yozishni bilishi bilangina baholana olmaydi. 
Bola maktab ta’limiga avval psixologik jihatdan tayyorlanadi, uning psixikasi bilim olishga yetarli darajada rivoj
lanadi. Maktabgacha ta’lim tashkilotidagi maktabga tayyorlov guruh bolalarining mashg‘ulotlarga qatnashishga 
bo‘lgan ishtiyoqini oshirish jarayonini takomillashtirish, innovatsion texnologiyalarni qo‘llash bolani 1-sinfga 
borganda o‘qiydigan fanlari bo‘yicha bilimlarni osonlik bilan o‘zlashtirish jarayoniga samarali, ijobiy zamin 
yaratib beradi. 

Maktabgacha ta’lim tashkiloti va maktab ishida davomiylikning amalga oshirilishi tarbiyalanuvchida yangi 
hayot tarzi, yangi kun tartibini qabul qila olishga tayyorligini shakllantirish, bolaga keng kognitiv dasturni o‘zlash
tirish imkoniyatini beradigan hissiy, irodali va intellektual qobiliyatlarni rivojlantirishdir. 

Boshlang‘ich sinf o‘quvchilarda o‘z iqtidorini to‘la namoyon etishga, tashabbus, mustaqillik va ijodkorlikni 
rivojlantirishga ko‘maklashishga yo‘naltirilgan vazifaning muvaffaqiyati asosan maktabgacha ta’lim tashkilotida 
bolalarning kognitiv manfaatlari shakllanishiga va ta’limning integratiyalshuviga bog‘liq bo‘ladi.

Bolalarni maktabga tayyorlash murakkab, ko‘p qirrali vazifa bo‘lib, bola hayotining barcha sohalarini 
qamrab oladi. Kattalar bilan muloqot bola uchun katta qadriyatdir. Bolalarning savollariga doimo javob berish, 
bola bergan savollarni rad etmasak va uni atrofdagi kattalar hayotidan ajratib qo‘ymaslik, ularda maktabga 
tayyorgarlikni tabiiy va stresssiz o‘tishini ta’minlaydi. Masalan, vaqti-vaqti bilan bolani do‘konga olib borish, u 
o‘zining sevimli taomini sotib olishi uchun qancha pul kerakligini hisoblashga harakat qilishiga sharoit yaratishi, 
bolaga o‘ziga yoqqan shirinliklar nomini va uning narxini o‘qishini, o‘zi xarid qilishi mumkinligini taklif qilish u 
o‘qish, sanash bo‘yicha ta’lim oladi, tanlovlar o‘tkazishni va mustaqil harakatlarni bajarishni o‘rganadi. Va bu, 
aslida, maktabga tayyorgarlikning asosidir - shunda bola nafaqat raqamlar va harflarning nomlarini bilib oladi, 
balki fikrlashni o‘rganadi. 

TAHLILLAR VA NATIJALAR
Bolalarni maktab ta’limiga tayyorlash jarayoniga integrativ yondashuv omillari:

•	 bolalarga beriladigan ilmiy asosga ega bilimlarni oson, bola uchun qiziqarli bo‘lgan shakllarda (tajribalar, 
o‘yinlar, suhbat, texnika vositalari yordamida namoyish etish,…) dastur talablariga muvofiq “oddiydan 
murakkabga tomon” tamoyili asosida izchillikda yetkazish;

•	 maktabgacha ta’lim tashkiloti, oila va maktab o‘rtasidagi ta’lim-tarbiya jarayoniga intilish va qarashlar 
birligini tashkil etish;

•	 umumiy maqsadlar va ta’lim-tarbiya vazifalarini, maqsadga muvofiq natijalarga erishish yo‘llarini ishlab 
chiqish;

•	 ta’lim jarayonining barcha ishtirokchilari – tarbiyachilar, o‘qituvchilar, bolalar va ota-onalarning o‘zaro 
hamkorligi uchun sharoitlar yaratish;

•	 ota-onalarning keng qamrovli psixologik-pedagogik ta’limi.

Bolaning birinchi sinfga qabul qilinishi o‘zi uchun ham, ota-onasi uchun ham mas’uliyatli sinov. Maktabdan 
oldingi tayyorgarlikning tashkil etilishi tashvish, qo‘rquv va beqarorlikni yengillashtirish, ayni paytda birinchi 
sinf o‘quvchisi bo‘lish istagini oshirish, birinchi sinf o‘quvchilariga yangi sharoitlarga tez moslashishga yordam 
berish imkonini beradi. Maktabga tayyorlik nafaqat 6-7 yoshga kelib bolada shakllanishi kerak bo‘lgan ma’lum 
ko‘nikmalar to‘plamidir.

Ma’lumotlarga ko‘ra, maktabning birinchi sinfiga kiradigan bolalarning 22% dan kamrog‘ini to‘liq sog‘lom, 
deb topilgan. Bu qisman birinchi sinf o‘quvchisining tanasi jiddiy stressga tayyor emasligi bilan bog‘liq. 
Shifokorlar, kelajakdagi o‘quvchining ota-onasi yangi o‘quv yiliga bolaning chiroyli tashqi ko‘rinishi, sumka, 
guldasta kabilar bilan emas, balki bolaning o‘zini maktabga tayyorligi haqida o‘ylab ko‘rishlari lozim:

1.	 Farzandingizga shaxsiy gigienani o‘rgating. Agar 1-sinf o‘quvchisi qo‘llarini muntazam yuvish odatiga 
ega bo‘lsa, bu odat avtomatlashgan bo‘lsa, bolada infektsiyani yuqtirmaslik ehtimoli sezilarli darajada 
oshadi. Bolaga ovqatdan oldin, hojatxonaga borgandan keyin qo‘llarini yuvish kerakligi haqidagi fikrni sing-
dirish muhimdir.

2.	 Bolaning ovqatlanishini kuzatib boring. Maktabga tayyorlov guruh bolalarida sog‘lom ovqatlanish 
xulq-atvorini shakllantirish juda muhim, shuning uchun siz uni juda uzoq vaqt davomida arzimas ovqatga 
moyillikdan himoya qilasiz. Menyudan chipslar, gazlangan ichimliklar, sosiskalar, yarim tayyor mahsulotlar, 
tez tayyorlanadigan ovqatlarni olib tashlash kerak.Bolada ham ongli tarzda qaynatilgan yoki pishirilgan 
mahsulotlarni afzal ko‘rish fikrini shakllantirish kerak. 

3.	 Ertalabki mashqlar odatiy holga aylansin. Maktab o‘quvchisining deyarli butun umri o‘tirish bilan o‘tadi 
va zamonaviy bolalar ham bo‘sh vaqtlarini shu holatda o‘tkazadilar. Natijada, skolioz, semizlik kasalliklari 
paydo bo‘lishi ehtimoli ko‘payadi. Buni oldini olish uchun bolalarda harakatda bo‘lish odatini tarbiyalash 
kerak. Bu odatni tarbiyalashda shaxsiy namuna ko‘rsatish samaralidir (birgalikda sayr, yugurish, musiqaga 
raqs tushish).

4.	 Nafas olish mashqlarini o‘rgatish. Ushbu turdagi mashqlar nafas olish va chiqarishni maromida bo‘lishi, 
shamollash va bolaning asab tizimini mustahkamlash, uning chidamliligini rivojlantirish kabilarda foydalidir.

5.	 Aniq kun tartibini shakllantirish. Bolani kun tartibi rejalashtirilgan bo‘lsa, to‘g‘ri odatlarni shakllantirish 
va amalga oshirish osonroq bo‘ladi. Uy vazifasi... Bola 22 dan kechikmasdan uxlab olishi kerak, uxlash 
davomiyligi kamida 9-10 soat bo‘lishi kerak. Toza havoda ochiq o‘yinlar uchun optimal vaqt 2-3 soat bo‘lishi 
maqsadga muvofiq. 

6.	 Bolada sog‘lom ruhiyatni shakllantirish. Buning uchun oilada psixologik qulaylik hukm surishi kerak. 
Eng muhimi, bolaning oldida kattalar munosabatlarini tartibga solmaslik va begonalar oldida uning qobili-
yatlari haqida yomon gapirmaslikdir. Uning o‘ziga bo‘lgan ishonchini mustahkamlash, muvaffaqiyatini har 
tomonlama rag‘batlantirish kerak. Bolani mustaqil bo‘lishga o‘rgatish, o‘z fikrlarini shakllantirishga yordam 
berish va ular bilan ko‘proq vaqt o‘tkazish.

7.	 Bola sog‘ligini zaif tomonlarini aniqlash. Bolani o‘qish vaqtida uning sog‘ligiga jiddiy zarar beruvchi 
holatlarni oldini olish choralarini qo‘llash lozim.

XULOSALAR VA TAKLIFLAR
Tabiatshunos olim K.A. Timiryazov[8] bunday degan edi: “Hamma narsa to‘g‘risida oz-ozdan bilish kerak 

va oz narsa haqida hamma narsani bilish kerak”. Inson ongi yoshga qarab o‘sadi. Maktab va bolalar bog‘cha
sining muvofiqlashtirilgan va do‘stona faoliyati bizga o‘quvchilarning moslashuvini baholash imkonini beradi, 
har bir bola haqida gapirish, unga yordam berishga harakat qilish, bolalar bog‘chasida olib borilgan individual 
kuzatuvlar asosida yordam berishga harakat qilish bolalar uchun ishimizda ijobiy natijalarga erishish imkonini 
beradi. 

Maktabgacha va boshlang‘ich maktab yoshi - bu “bolalik” deb nomlangan inson rivojlanishining bir davri. 
Tarbiyachi va boshlang‘ich sinf o‘qituvchisining ham umumiyligi ko‘p, shuning uchun ularning umumiy nomi - 
o‘qituvchi-murabbiy.

Faqat ikkala tarafning ham, ota-onalar jamoasining ham qiziqishi maktabgacha ta’lim va boshlang‘ich 
ta’limning davomiyligi muammolarini chinakamiga hal qilish, bolalar bog‘chasidan boshlang‘ich maktabga 
o‘tishni bola uchun og‘riqsiz va muvaffaqiyatli qilish imkonini beradi. Eng asosiysi, biz bolani o‘rganishga jalb 
qilishimiz, majburlamasligimiz kerak.

Foydalanilgan dabiyotlar ro‘yxati:
1.	 O‘zbekiston Respublikasi Vazirlar Mahkamasi. Boshlang‘ich ta’limga bolalarni majburiy bir yillik tayyorlashga bosqich-

ma-bosqich o‘tish bo‘yicha chora-tadbirlari to‘g‘risida : Qaror, 2018-yil 8-dekabr, № 999. – Toshkent, 2018.
2.	 Qodirova F., Toshpo‘latova Sh., A’zamova M. Maktabgacha pedagogika: darslik. – Toshkent : Ma’naviyat, 2013.
3.	 Hasanboyeva O.U. va boshq. Maktabgacha ta’lim pedagogikasi: darslik. – Toshkent : Ilm ziyo, 2006.
4.	 Sodiqova Sh.A. Maktabgacha pedagogika. – Toshkent: Tafakkur sarchashmalari, 2017.
5.	 Qodirova F. Maktabgacha pedagogika : darslik. – Toshkent: Tafakkur nashriyoti, 2019.
6.	 Hasanboyeva O.U. va boshq. Oila pedagogikasi: o‘quv qo‘llanma. – Toshkent : Aloqachi, 2007.
7.	 Asqarova D.Q. Bolalarni maktab ta’limiga tayyorlash metodikasi: o‘quv qo‘llanma. – Namangan, 2020.
8.	 Jalilova S.X., Aripova S.M. Maktabgacha yoshdagi bolalar psixologiyasi: kasb-hunar kollejlari uchun o‘quv qo‘llanma. 

– Toshkent: Faylasuflar nashriyoti, 2013. – 496 b.
9.	 Inogamova D.R. The importance of intersubject integration in “Biology and geography” lessons // International Journal 

of Artificial Intelligence. – 2025. – Vol. 5, Issue 1. – ISSN 2692-5206. – American Academic Publishers.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

